ՀԻՄՆԱՎՈՐՈՒՄ
«ԳՈՒՅՔԻ ԱՌՈՒՎԱՃԱՌՔԻ ՊԱՅՄԱՆԱԳՐՈՒՄ («ԳԱՊ») ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ ՀԱՄԱՁԱՅՆԱԳՐԻՆ ՀԱՎԱՆՈՒԹՅՈՒՆ ՏԱԼՈՒ ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ

1. [bookmark: _GoBack]Ընթացիկ իրավիճակը և իրավական ակտի ընդունման անհրաժեշությունը
Որոտանի հիդրոկասկադի (այսուհետ՝ Ընկերություն) առուվաճառքի պայմանագրով նախատեսված է, որ սակագնում ներառվող բոլոր ծախսերի 50 %-ը փոխհատուցվում է հզորության վճարով, իսկ մյուս 50%-ը՝ առաքված էլեկտրաէներգիայի վճարով: Առաքված էլեկտրաէներգիայի վճարն ընկերության հասույթում փոփոխական բաղադրիչ է, և այդ մասով հասույթը կարող է նախատեսվածից ավել կամ պակաս լինել: Վերջին 2 տարվա ընթացքում առաքվող էլեկտրաէներգիան պայմանագրով նախատեսված քանակից պակաս է եղել, ինչի հետևանքով ընկերությունն ամբողջությամբ չի ստացել պետական երաշխիքով ներգրավված վարկի տոկոսների և մայր գումարի մարումների գծով ծախսերը (մոտ 550.000 ԱՄՆ դոլար արդեն թերֆինանսավորվել է) ու ըստ կանխատեսումների՝ առաջիկայում ևս այդպես է լինելու: 
Պետական երաշխիքով վարկերը համակարգի այլ ընկերություններում փոխհատուցվում են հզորության վճարով՝ իր մեջ չպարունակելով ընկերության համար դրական կամ բացասական ռիսկեր: Քանի որ պետական երաշխիքով ներգրավված վարկային միջոցներով կատարված ներդրումների նկատմամբ չի հաշվարկվում շահույթի և մաշվածության նորմա, այլ փոխարենը սակագնում ներառվում են տոկոսները և մայր գումարի մասով մարումները, այդ իսկ պատճառով դրանք ներառվում են սակագնի ոչ ռիսկային բաղադրիչում:
2. Առաջարկվող կարգավորման բնույթը
Ընկերությունը դիմել է ՀԾԿՀ՝ չստացված գումարների փոխհատուցման հարցով, ինչին ի պատասխան ՀԾԿՀ-ն հայտնել է, որ իր լիազորությունների շրջանակներում և պայմանագրի սակագնային պլանի համաձայն՝ բոլոր ծախսերը ներառված են սակագնում, և այդ կորուստը պայմանագրով նախատեսված ռիսկն է ընկերության համար, որն այլ հավասար պայմաններում ընկերության համար կարող էր դրական օգուտներ ապահովել: Այդ ռիսկը հնարավոր է չեզոքացնել, եթե Պայմանագրով սահմանված բանաձևը չկիրառվի պետական հիշյալ վարկի փոխհատուցման համար՝ հիմք ընդունելով, որ համակարգի այլ ընկերություններում այդպիսի վարկերի փոխհատուցումը ներառված է միայն հզորության վճարում:   
Նախագծով առաջարկվում է լրացում կատարել 2015թ-ի հունիսի 5-ին  Հայաստանի Հանրապետության, Որոտանի հիդրոէլեկտրակայանների համալիր, ՔոնթուրԳլոբալ հիդրո կասկադ, ՔոնթուրԳլոբալ Տերրա Հոլդինգս Էս-Ա-Էր-Էլ  և Սի-Ջի Սոլյուշնս Գլոբալ Հոլդինգ Քոմփնի ընկերությունների միջև ստորագրված գույքի առքուվաճառքի պայմանագրում՝ փոփոխելով ԳԱՊ-ի Հավելված Ա-ն (Սակագնային ժամանակացույցը) և փոխառու միջոցների սպասարկման (տոկոսավճարներ) և մարման ծախսերի 100%-ն ամբողջությամբ ներառել Գնորդի Սակագնային ժամանակացույցի հզորության բազային ամսական վճարի հաշվարկում։ 
3. Նախագծի մշակման գործընթացում ներգրավված ինստիտուտները, անձինք և նրանց դիրքորոշումը 
Նախագիծը մշակվել է ՀՀ տարածքային կառավարման և ենթակառուցվածքների նախարարության կողմից:
4. Ակնկալվող արդյունքը
«Գույքի առուվաճառքի պայմանագրում («ԳԱՊ») լրացումներ կատարելու մասին համաձայնագրին հավանություն տալու մասին» ՀՀ կառավարության որոշման նախագծի ընդունումը հնարավորություն կտա չեզոքացնել Ընկերության համար բացասական ռիսկերը, կապահովի սահմանված ժամկետում վարկի մայր գումարի մարումը:
5. Տեղեկատվություն լրացուցիչ ֆինասական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին
«Գույքի առուվաճառքի պայմանագրում («ԳԱՊ») լրացումներ կատարելու մասին համաձայնագրին հավանություն տալու մասին» ՀՀ կառավարության որոշման նախագծի ընդունման կապակցությամբ լրացուցիչ ֆինանսական միջոցների անհրաժեշտություն, պետական բյուջեի եկամուտներում և ծախսերում փոփոխություններ չի նախատեսվում։
6. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ
«Գույքի առուվաճառքի պայմանագրում («ԳԱՊ») լրացումներ կատարելու մասին համաձայնագրին հավանություն տալու մասին» ՀՀ կառավարության որոշման նախագիծը ռազմավարական փաստաթղթերի հետ առնչություն չունի։

